
«Ռազմական դրության իրավական ռեժիմի մասին» ՀՀ օրենքի նախկին կարգավորումներով ռազմական դրության ընթացքում անձանց գույքի օգտագործման անհրաժեշտություն առաջանալու պարագայում այդպիսիք օգտագործման վերցնելու համապարփակ կարգավորումներ առկա չէին, չնայած այն հանգամանքին, որ սահմանադիրը թույլատրելի էր համարել նման իրավիճակում լրացուցիչ սահմանափակման ենթարկել անձանց՝ այդ թվում նաև սեփականության իրավունքը:
«Ռազմական դրության իրավական ռեժիմի մասին» ՀՀ օրենքում լրացումներ կատարելու մասին» 28.10.2020 թվականին ընդունված ՀՕ-464-Ն օրենքով (այսուհետ՝ Օրենք) ռազմական դրություն հայտարարվելու դեպքում կիրառվող միջոցառումների և սահմանափակումների թվում նախատեսվել է նաև ֆիզիկական և իրավաբանական անձանց գույքի օգտագործումը՝ հնարավորություն տալով Կառավարությանը, ըստ անհրաժեշտության, ռազմական դրություն հայտարարելու որոշմամբ սահմանելու նման միջոցառում: Միաժամանակ, առանձին հոդվածով հնարավորինս մանրամասնեցվել է գույքն օգտագործման վերցնելու ընթացակարգը՝ օրենքի մակարդակով ամրագրելով անձանց սեփականության իրավունքի՝ տվյալ իրավիճակին համարժեք երաշխիքներ:
Միաժամանակ իրավական հիմք է նախատեսվել այդպիսի դեպքերում օգտագործված գույքի փոխհատուցումն ապահովելու համար:
Մասնավորապես, Օրենքի 8.1-րդ հոդվածի 16-րդ մասի համաձայն՝  ռազմական դրության իրավական ռեժիմի ընթացքում ռազմական դրությամբ պայմանավորված խնդիրները լուծելու նպատակով ֆիզիկական և իրավաբանական անձանց գույքը վերադարձնելու անհնարինության, գույքին պատճառված վնասի կամ գույքի օգտագործման արդյունքում առաջացած բաց թողնված օգուտի դեպքում դրա օրինական տիրապետողի դիմումի հիման վրա տրվում է համարժեք փոխհատուցում` Հայաստանի Հանրապետության կառավարության սահմանած կարգով, ժամկետներում և չափով: Հիշյալ նորմի կիրարկումն ապահովելու նպատակով մշակվել է «Ռազմական դրության իրավական ռեժիմի ընթացքում ֆիզիկական և իրավաբանական անձանց գույքը վերադարձնելու անհնարինության դեպքում օրինական տիրապետողին համարժեք փոխհատուցման տրամադրման կարգը, ժամկետները և չափը, ինչպես նաև ռազմական դրության իրավական ռեժիմի ընթացքում ֆիզիկական և իրավաբանական անձանց գույքը վնասված վերադարձնելու կամ գույքի օգտագործման արդյունքում առաջացած բաց թողնված օգուտի դեպքերում օրինական տիրապետողին համարժեք փոխհատուցման տրամադրման կարգը, ժամկետները և չափը սահմանելու մասին» Կառավարության որոշման նախագիծը։
Միաժամանակ «Ռազմական դրության իրավական ռեժիմի ընթացքում ֆիզիկական և իրավաբանական անձանց գույքը վերադարձնելու անհնարինության դեպքում օրինական տիրապետողին համարժեք փոխհատուցման տրամադրման կարգը, ժամկետները և չափը, ինչպես նաև ռազմական դրության իրավական ռեժիմի ընթացքում ֆիզիկական և իրավաբանական անձանց գույքը վնասված վերադարձնելու կամ գույքի օգտագործման արդյունքում առաջացած բաց թողնված օգուտի դեպքերում օրինական տիրապետողին համարժեք փոխհատուցման տրամադրման կարգը, ժամկետները և չափը սահմանելու մասին» Կառավարության որոշման նախագծի ընդունման կապակցությամբ Հայաստանի Հանրապետության պետական կամ տեղական ինքնակառավարման մարմինների բյուջեներում ծախսերի և եկամուտների ավելացումներ կամ նվազեցումներ չեն նախատեսվում:
